ՆԱԽԱԳԻԾ
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅՈՒՆ
ՈՐՈՇՈՒՄ
2012 թվականի  --ի      N      - Ն
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2012 ԹՎԱԿԱՆԻ ՊԵՏԱԿԱՆ ԲՅՈՒՋԵԻՑ 
ԳՈՒՄԱՐ ՀԱՏԿԱՑՆԵԼՈՒ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2011 ԹՎԱԿԱՆԻ ԴԵԿՏԵՄԲԵՐԻ 15-Ի  N 1789-Ն ԵՎ ԴԵԿՏԵՄԲԵՐԻ 22-Ի N 1919-Ն   ՈՐՈՇՈՒՄՆԵՐՈՒՄ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ

«Հայաստանի Հանրապետության բյուջետային համակարգի մասին» Հայաստանի Հանրապետության օրենքի 19-րդ հոդվածի 3-րդ կետին համապատասխան Հայաստանի Հանրապետության կառավարությունը    ո ր ո շ ու մ     է.
1.  Հայաստանի Հանրապետության 2012 թվականի պետական բյուջեով նախատեսված Հայաստանի Հանրապետության կառավարության պահուստային ֆոնդից 2012 թվականին Հայաստանի Հանրապետության մարզպետարաններին հատկացնել 243,011.6 հազ. դրամ՝ համաձայն N N 1,2,3,4,5,6,7,8,9 և 10 հավելվածների:
2.  Հայաստանի Հանրապետության կառավարության 2011 թվականի դեկտեմբերի 15-ի <<Հայաստանի Հանրապետության կառավարության 2011 թվականի փետրվարի 3-ի N 108-Ն որոշման մեջ լրացումներ կատարելու և թույլտվություն տալու մասին>> N 1789-Ն որոշման 2-րդ կետում <<դրանցով նախատեսված>> բառերից հետո լրացնել <<ապրանքների մատակարարման, գույքի ձեռք բերման,>> բառերը: 

3. Հայաստանի Հանրապետության 2011 թվականի դեկտեմբերի 22-ի «Հայաստանի Հանրապետության 2012 թվականի պետական բյուջեի կատարումն ապահովող միջոցառում​ների մասին» N 1919-Ն որոշման NN 11 և 12  հավելվածներում կատարել լրացումներ՝ համաձայն NN 11 և 12 հավելվածների:

4. Սույն որոշումն ուժի մեջ է մտնում պաշտոնական հրապարակմանը հաջորդող օրվանից:

ՀԻՄՆԱՎՈՐՈՒՄ
<<ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2012 ԹՎԱԿԱՆԻ ՊԵՏԱԿԱՆ ԲՅՈՒՋԵԻՑ ԳՈՒՄԱՐ ՀԱՏԿԱՑՆԵԼՈՒ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2011 ԹՎԱԿԱՆԻ ԴԵԿՏԵՄԲԵՐԻ 22-Ի N 1919-Ն ՈՒ  15-Ի  N 1789-Ն ՈՐՈՇՈՒՄՆԵՐՈՒՄ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ>> ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ
1.
Անհրաժեշտությունը
Նախագծի անհրաժեշտությունը բխում է Հայաստանի Հանրապետության մարզերի հրատապ խնդիրների լուծման նպատակով  ՀՀ կառավարության 2011 թվականի փետրվարի 3-ի թիվ 108-Ն որոշման /այսուհետ` Որոշում/ 4-րդ կետի 2-րդ ենթակետի դրույթից, որի համաձայն շինվերանորոգման աշխատանքների նախագծանախահաշվային փաստաթղթերը հաստատվելուց հետո ՀՀ մարզպետարանները անհրաժեշտության դեպքում պետք է ներկայացնեն առաջարկություններ Հայաստանի Հանրապետության յուրաքանչյուր մարզպետարանի գծով հատկացված ընդհանուր գումարի սահմաններում աշխատանքների միջև վերաբաշխումներ կատարելու վերաբերյալ: Վերոհիշյալ կետի դրույթն ապահովելու համար ՀՀ մարզպետարանների կողմից  ՀՀ տարածքային կառավարման նախարարություն են ներկայացվել առաջարկություններ աշխատանքների միջև վերաբաշխումներ կատարելու համար: Բացի այդ առկա են շինարարական աշխատանքների գնման պայմանագրեր, որոնց պայմանագրային գումարների չօգտագործված միջոցները ՀՀ մարզպետարանների կողմից փոխանցվել են վերոհիշյալ Որոշմամբ գանձապետարանում բացված հատուկ դեպոզի​տային հաշիվներին: Սակայն եղել են նաև պայմանագրեր, որոնցով նախատեսված աշխատանքներն ավարտվել են 2011 թվականի ընթացքում և, հետևաբար, խնայաված միջոցները չեն փոխանցվել դեպոզիտայի հաշիվներին: Նաև կան ծրագրեր, որոնք չեն իրականացվել, քանի որ անհրաժեշտ է եղել կատարել հոդվածային փոփոխություններ: 
Այս ամենի արդյունքում տնտեսվել է 243,011.6 հազ. դրամ, որը ետ է վերադարձվել ՀՀ 2011 թվականի պետական բյուջեի կառավարության պահուստային ֆոնդ: Որոշմամբ սահմանված դրույթների ամբողջական կատարումն ապահովելու նպատակով ներկայումս անհրաժեշտ է ՀՀ 2012 թվականի պետական բյուջեի կառավարության պահուստային ֆոնդից ՀՀ մարզպետարններին հատկացնել վերոնշյալ 243,011.6 հազ. դրամը:   
Ընթացիկ իրավիճակը և խնդիրները
ՀՀ մարզերում իրականացվելիք շինարարական աշխատանքների նախագծա-նախահաշվային փաստաթղթերի կազմման և գնման պայմանագերի կնքման արդյունքում տնտեսվել են գումարներ, ինչի հետանքով էլ անհրաժեշտություն է առաջանում Որոշմամբ հատկացված գումարների շրջանակներում կատարել գումարների վերաբաշխում և ծրագրերի, ինչպես նաև հոդվածային փոփոխություններ: 

3.
Տվյալ բնագավառում իրականացվող քաղաքականությունը

Բնագավառի իրականացվող քաղաքականությունը այն է, որ օբյեկտների կապիտալ շինարարության աշխատանքներն ավարտին հասցվեն և լուծվեն ՀՀ մարզերում առկա հրատապ խնդիրները:

4.  Կարգավորման նպատակը և բնույթը

Կարգավորման նպատակն է Որոշմամբ հատկացված գումարները ուղղել այն ծրագրերի իրականացմանը, որի աշխատանքները հնարավոր կլինեն վերոհիշյալ գումարների շրջանակներում ավարտին հասցնել ընթացիկ տարում: 

5. Նախագծի մշակման գործընթացում ներգրավված ինստիտուտները և անձիք

Նախագծի մշակումը իրականացրել է ՀՀ տարածքային կառավարման նախարարությունը։
6.
Ակնկալվող արդյունքը
Նախագծի ընդունմամբ ավարտին կհասցվեն նախատեսված օբյեկտների շինանարարական աշխատանքները:

ՏԵՂԵԿԱՆՔ
Նախագծի ընդունման առնչությամբ ընդունվելիք այլ իրավական ակտերի նախագծերը կամ դրանց ընդունման անհրաժեշտության բացակայության մասին
«Հայաստանի Հանրապետության 2012 թվականի պետական բյուջեից գումար հատկացնելու և Հայաստանի Հանրապետության կառավարության 2011 թվականի դեկտեմբերի 22-ի N 1919-Ն ու  15-ի  N 1789-Ն որոշումներում լրացումներ կատարելու մասին» Հայաստանի Հանրապետության կառավարության որոշման նախագծի ընդունման առնչությամբ այլ իրավական ակտերում  փոփոխություններ և /կամ լրացումներ կատարելու անհրաժեշտություն չկա:
Տ Ե Ղ Ե Կ Ա Ն Ք
Իրավական ակտն ընդունելու կապակցությամբ պետական բյուջեում կամ տեղական ինքնակառավարման մարմինների բյուջեներում ծախսերի և եկամուտների էական ավելացումների կամ նվազեցումների մասին

«Հայաստանի Հանրապետության 2012 թվականի պետական բյուջեից գումար հատկացնելու և Հայաստանի Հանրապետության կառավարության 2011 թվականի դեկտեմբերի 22-ի N 1919-Ն ու  15-ի  N 1789-Ն որոշումներում լրացումներ կատարելու մասին» Հայաստանի Հանրապետության կառավարության որոշման նախագծի ընդունման կապակցությամբ  Հայաստանի Հանրապետության պետական բյուջեում ծախսերի և եկամուտների էական ավելացումներ կամ նվազեցումներ չեն սպասվում:

